
49-мěш вăтам шкулти 
чăваш чěлхи вěрентекенěсем
ИКĚ АСЛǍ ВĚРЕНТЕКЕНĚН ПĚР ТĚЛЛЕВ

Чăваша çутта кăларакан сумлă та чаплă педагогăн И.Я.Яковлевăн ятне Раççейре те, унăн тулашěнче те анлă пěлеççě. Йывăр та кӑсӑклӑ, пархатарлă пурнăç пурăнса ирттернě аслă Вěрентекенěмěр. Чăрмавсене çěнтерсе, ура хуракансене сире-сире, элекçěсен сăмахěсене шута илмесěр малалла талпăннă вăл. «Юрататăп чăвашсене, вěсене пěтěм чунтан ырлăх сунатăп. Чăвашсене телейлě тăвас тенисěр пуçне манăн пурнăçра урăх нимěнле тěллев те пулман. Эпě нихăçан та чапшăн, ăшă вырăншăн, пысăк укçашăн, мухтав сăмахěшěн ăшталанман. Таса чунпа çěршыв тата тăван халăх умěнче çакна калама пултаратăп - хамăн пурнăçăн чи вăй питти вăхăтне халăха çутта кăларас ěçе патăм: хам çамрăклăхри ěмěт-тěллевсене çак енěпе пурнăçа кěртрěм», - тесе çырать хăй вăхăтěнче И.Я.Яковлев. 

Кăçал эпир аслă вěрентекенěмěр çуралнăранпа 173 çул çитнине паллă тăватпăр. Халăхра çапла калаççě: «Гени ěмěрте пěрре çуралать». 173 çул каялла Кăнна Кушки ялěнче чăннипех гени çуралать. Чăваш халăхěшěн И.Я.Яковлев калама çук пысăк та пархатарлă ěç тунине эпир пурте лайăх пěлетпěр. Паян манăн хамăн сăмахăмра тепěр аслă вěрентекен – И.Я.Яковлевăн ěçне тÿрремěнех малалла тăсса пыракан Г.Н.Волков академик çинчен чарăнса тăрас килет. Патриарх 80 çул тултарнă тěле чăвашра тепěр гени çуралать.. В.Сухомлинский чăвашăн космонавт кăна мар, педагог та пур тенě. Г.Н.Волковăн ěçě-хěлě те, И.Я.Яковлевăн пекех, нумай енлě. Вăл - аслă вěрентекен, писатель, ученăй, шухăшлавçă, публицист, куçаруçă, критик, академик, этнопедагог. Унăн пархатарлă ěçне паян чăвашсемпе вырăссем çеç мар, ытти нумай-нумай халăхсем пысăка хурса хаклаççě. Калмăксемпе узбексем, кăркăссемпе таджиксем, якутсемпе поляксем, нимěçсем. Чехословакире, Болгарире тата ытти чылай çěршывсенче унăн ěçě-хěлě çинчен пěлеççě, пурнăçра усă кураççě. 

Паянхи çамрăксен шайěпе, вěсен куçěпе пăхсан патриархпа академикăн вěрентěвěнчен эпир мěн илме пултаратпăр(
Чăваш ачисен шкулта тата килте вуламалли букварě валли И.Яковлевпа унăн ěçтешěсем ятарласа пěчěк калавсем çырнă. Вěсем ачасене тÿрě пурăнма, халăх йăли-йěркине хисеплеме, тăван халăха юратма вěрентнě. Калавсенчи тěп сăнарсем – ачасем, çитěннě çынсем е чěр чунсем. Иван Яковлевич пултарулăхěнче туслăх, сăпайлăх ыйтăвěсем пысăк вырăн йышăннă. Ачасен мěн пěчěкрен ěçе юратма, ěçчен çынсем пулма хăнăхас пулать текен шухăш И.Я.Яковлевăн чылай произведенийěсенче çирěппěн палăрса тăрать. Аслă вěрентекен хăйěн калавěсенче ваттисен сăмахěсемпе усă курнă, вěсем урлă яланах мěне те пулин вěрентсе каланă. Нихçан та нумая хапсăнмалла мар, çынна улталама юрамасть, тěрěслěх яланах çěнтерет, суя çиеле тухать, ěçлесе çисен хура çăкăр та тутлă, хитре те ултавлă пулма пултарать, пěр-пěр пăтăрмах сиксе тухсан, нихçан та çухалса каяс çук, юлташсемпе яланах туслă пулмалла. Акă мěн чухлě тарăн та пысăк, ырă шухăш каланă аслă вěрентекен хăйěн калăпăшěпе пысăках мар калавěсенчи ваттисен сăмахěсем урлă. 

Палăртмалла, Г.Н.Волковăн калавěсем те çитěнекен ăрăва ăс парас, вěсене тÿрě те ырă чунлă пулма вěрентессипе палăрса тăраççě. Çавăн пекех ашшě-амăшне, ватăсене хисеплесси, пурнăçра аслисем вěрентнине тимлесси, кил-йышпа лайăх пурăнасси, ěçе, тăван халăха, тăван чěлхене юратасси çинчен калани малти вырăнта. 

Паянхи çамрăк ытла та кăткăс вăхăтра пурăнать. Çак тапхăрта ăна чăннипех чун апачě çитмест. Эпир çакна, аслисем, лайăх пěлсе тăратпăр. Апла пулсан пирěн аслă вěрентекенěмěрсен ăслă та тарăн шухăшлă калавěсене, вěсен сăмахěсене ÿссе пыракан ăрăвăн кашни ывăлě-хěрě патне çитерме тăрăшмалла. Ку пирěн тивěç те. 

Акă, илер-ха Г.Н.Волковăн “Анне яшки” калавне. Вăтăр çул иртсен пěрле вěреннě юлташсем тěл пулаççě. Çак тапхăрта вěсем тем тума та ěлкěрнě. Камăн чаплă машина, теприн хăтлă хваттер, виççěмěшě ученăй ятне илнě, тăваттăмěшěн арăмě чаплă тăхăнса çÿрет. Пиллěкмěшěн пахчинче ют çěршывра ÿсекен çимěçсем çитěнеççě. Çакăн çинчен вěсем пěр-пěрне пÿле-пÿле мухтанса каласа панă. Анчах та хăйсен пичě-куçěнче савăнăç туйăмě темшěн ытлах сисěнмен. Тепěр юлташě вара калаçăва хутшăнман, айккинче шăппăн итлесе ларнă. Сăн-сăпачě савăнăçлă. Çак япаласем унăн пурте пур ěнтě. Вăл мухтанмасть. Ǎна амăшě, ача чухнехи пек, ашшě тунă йывăç кашăкпа çăмах яшки çитернě. Ачалăхне аса илнě, амăшě те сывах-ха. Ыттисем пурте шăпланнă. Вěсене намăс пулнă, ашшě-амăшне аса та илмен, пуянлăхěпе çеç мухтаннă.  Пурнăçра япала мар, çывăх çынсем - анне-атте  чи хакли пулнине çирěплетет Г.Н.Волков.
«Аçу-аннÿ яланах хисепре пултăр», «Ǎслă ача» калавěсенче ватта сума сăвакан - хăй те ватă пулакан, ватта хурлăх тăвакан - хăй те хурлăх куракан шухăш тěпре. «Чи пысăк инкек» калавăн пěлтерěшě те шухăша ярать. Мěн-ши этемшěн чи пысăк инкек( Алă çукки, урасăр пулни, илтейми пулни, е курми пулни, ăсран тайăлни? Çук, иккен. Вěсенчен те пысăкрах инкек пур çěр çинче.  Юлхавлăх.  Юлхав - чи пысăк инкек. 

«Суяпа инçе каяймăн» калавра çынна улталама юраманни çинчен каланă. «Çынна улталăп тесе ан шутла, хăвна улталани анчах пулать», - тесе вěрентнě унта.
«Çамрăкла вěренни - чул çинче» калавра вара ача чух тăрăшса вěренмеллине пěлтерет. Юра çил те вěçтерет, сар хěвел те ирěлтерет, чул вара çěр çул хушши те тěрěс-тěкелех выртать. 

Упăшкипе арăмě пěр-пěринпе хирěçсе харкашса пурăнни çинчен çырса кăтартнă «Асамлă турпас» калавра. Хěрарăм ним çукшăнах упăшкине киревсěр сăмахсемпе ятлама пултарнă. Вěсен ялěнчех пěр ватă старикпе карчăк пурăннă. Иккěшě те питě ăслă пулнă. Хайхи çак хěрарăм ăслă карчăк патне ăс ыйтма пырать. «Ǎсран ытла кунта эмел кирлě», - тет карчăк. Эпě сана асамлă турпас паратăп, упăшку ěçрен килсенех эсě ăна çăварна хур та шăлусемпе çырт. Тем пулсан та кăларса ан ÿкер. Хěрарăм ăслă карчăк вěрентнě пек тунă. Темле ятлаçас килсен те чăтнă. Арăмě ятлаçманнине кура, упăшки те улшăннă. Пурнăçě вěсен çапла кунран кун лайăхланса пынă. Тахăшě айăплă, калама йывăр. Анчах ахаль мар      «Усалпа усал пулан, ырăпа ырă пулан», - тенě ěлěк-авал. Çăкăр-тăвар хире-хирěç текен сăмахсем те çав шухăшах пěлтереççě. 

Кашни калавěнчех Г.Н.Волков И.Я.Яковлев пекех çамрăксене ваттисен сăмахě урлă ăса вěрентсе калать. 

Тепěр шухăш. Тăван киле телей кÿрекен пул, тет академик. Пилěк сăмах. Анчах вěсенче мěнле тарăн шухăш палăртать аслă вěрентекен. Çакă кашни ачан мěн пěчěкрен тăрăшса вěренмеллине, унтан алла специальность илсе тÿрě кăмăлпа ěçлемеллине, ыттисемшěн, уйрăмах хăвăн ачусемшěн ырă тěслěх пулмаллине калать. Вара кашнин пурнăçě, ватлăхě канлě пулě. Унтах тепěр шухăш çирěплетет. Ашшě-амăшěшěн чи пысăк телей вăл - ачисен тÿрě пурнăçě, ěçченлěхě, ěçри, вěренÿри ÿсěмěсем.
«Ман анне пек телейлě пулăр», - тет Г.Н.Волков. Ман пек телейлě пулăр тесе академик амăшě те тăтăшах каланă. Мěнре курнă-ши хăйěн телейне вăл( Ывăлěсен пархатарлă ěçěнче, паллах. Академик, профессор. Пěрре мар, иккě. Вěсем çине пăхса савăннă амăшě, хăйěн ачисен пархатарлă ěçěпе мăнаçланнă. Акă - ырă тěслěх кашниншěнех. 

Тепěр шухăш та питě пысăк пěлтерěшлě çамрăк ăрушăн, пуриншěн те. Тăван çěрěн тусанě те тăван, пылчăкě те пылак тет Г.Н.Волков. Кашни çыншăн тăван çěршыв, тăван ен, тăван кěтеспе тăван кил чи хакли. Кашни çын хăйěн çěршывěпе, тăван чěлхипе мухтантăр. Нихçан та тăван киле, тăван ене ан мантăр, ăна упратăр, унпа мухтантăр. 

Çакна каласа хăвармалла. Г.Н.Волков академик 49-мěш вăтам шкулта виçě хутчен пулчě. Ку ачасемшěн те, вěрентекенсемшěн те питě пысăк чыс. Вěренекенсем чăн-чăн академикпа куçа-куçăн тěл пулчěç. Тěл пулусенче тата мěн тěрлě ыйту хускатмарěç пулě вěсем. Академикăн кашни сăмахне сывламасăр тенě пек итлесе ларчěç. Унăн пил сăмахě те вěренекенсемшěн яланах асра юлě. 

Мěн курăнать – И.Я.Яковлевпа Г.Н.Волков вěрентсе калани пурнăçра чăннипех тÿрре килет. Шкулта ачасене чăваш чěлхине вěрентнě май кулленхи ěçре аслă вěрентекенсен ырă та ăслă шухăшěсем çинче тăтăшах чарăнса тăма тивет. Вěсем пирěншěн, уйрăмах вěрентекенсемшěн çут маяк евěрлě. Çитěнсе пыракан ăрăва тарăн та тěрěс воспитани парас ěçре нумай пулăшаççě. 

И.Я.Яковлев хăй вăхăтěнче яланах лайăха, ырра вěрентнě. «Сăмаха шухăшласа кала», «Ырра курсан ырă пулăн, усала курсан усал пулăн», «Хăвăнтан аслине хисепле», «Ялан ăспа çÿресен ялта ватă ятламасть» тата ытти те. Г.Н.Волков И.Я.Яковлевăн пархатарлă ěçне малалла тăсса паян мěнле пулма хушать? «Ырă тума пултарни – телей, ырă тума пултарни – пархатар», «Ěçчен пул. Ырă, хăюллă, ăслă пул», «Тăван киле телей кÿрекен пул», «Тăван çěрěн тусанě те тăван, пылчăкě те пылак», - тет вăл. 

Акă мěнле ăслă та тарăн шухăш аслă вěрентекенсен сăмахěнче. Çак шухăш паян, ыран тата нумай-нумай çултан та кивелес çук. 
Икě аслă вěрентекен икě ěмěрти çынсем. Апла пулин те вěсен пěр тěллев - ÿссе пыракан ăрăва тÿрě чунлă,  ăслă, сăпайлă, мал ěмěтлě пулма,  ěçе юратма, ашшě-амăшне, ваттисене хисеплеме, Тăван çěршыва, тăван чěлхене юратма, хаклама вěрентеççě. Паян пирěн, аслисен, çак ырă та усăллă шухăшсене çамрăк ăру патне çитермелле. Çакă пирěн тивěç. 
